
Shri Gauranga pratyanga Varnanakhya Stavarajah

శ్రీగౌరాఙ్గప్రత్యఙ్గవర్ణనాఖ్యస్తవరాజః    

అథ స్తోత్రం  ప్రవక్ష్యామి  ప్రత్యఙ్గ  -వర్ణనం  ప్రభోః  ।
త్రి -కాలం పఠనాద్-ఏవ ప్రేమ -భక్తిం లభేన్నరః ॥ ౧॥
కశ్చిచ్ఛ్రీ-కృష్ణ -చైతన్య -స్మరణాకుల-మానసః ।
పులకావచితాఙ్గోఽపి  సకమ్పాశ్రు -విలోచనః ॥ ౨॥
కథఞ్చిత్ స్థైర్యమాలమ్బ్య  ప్రణమ్య  గురుమాదరాత్ ।
స్తోతుమారబ్ధవాన్భక్త్యా  ద్విజ-చన్ద్రం  మహాప్రభుమ్  ॥ ౩॥
తప్త-హేమ-ద్యుతిం వన్దే కలి-కృష్ణం  జగద్గురుమ్  ।
చారు-దీర్ఘ -తనుం శ్రీమచ్ఛచీ -హృదయ-నన్దనమ్  ॥ ౪॥
లసన్ముక్తాలతానద్ధ -చారు-కుఞ్చిత-కున్తలమ్ ।
శిఖణ్డాక్షత -గన్ధాఢ్య  పుష్ప-గుచ్ఛావతంసకమ్ ॥ ౫॥
అర్ధ -చన్ద్రోల్లసద్భాల  -కస్తూరీ-తిలకాఙ్కితమ్ ।
భఙ్గుర -భ్రూ -లతా-కేలి-జిత-కామ-శరాసనమ్ ॥ ౬॥
ప్రేమ -ప్రవాహ -మధుర-రక్తోత్పల-విలోచనమ్ ।
తిల-ప్రసూన -సుస్నిగ్ధ -నూతనాయత-నాసికమ్ ॥ ౭॥
శ్రీ -గణ్డ -మణ్డలోల్లాసి  -రత్న-కుణ్డల -మణ్డితమ్  ।
సవ్య-కర్ణ -సువిన్యస్త-స్ఫురచ్చారు-శిఖణ్డకమ్  ॥ ౮॥
మధుర-స్మిత-సుస్నిగ్ధ -ప్రారక్తాధర -పల్లవమ్  ।
ఈషద్దన్తురిత -స్నిగ్ధ -స్ఫురన్-ముక్తా-రదోజ్జ్వలమ్  ॥ ౯॥
స-ప్రేమ -మధురాలాప-వశీకృత-జగజ్-జనమ్ ।
త్రికోణ -చిబుకం కోటి-శరదిన్దు -ప్రభాననమ్  ॥ ౧౦॥
సింహ-గ్రీవం  మహా-మత్త-ద్విరదోల్లాసి -కన్ధరమ్  ।
ఆరక్త-రేఖా-త్రయ -యుక్-కమ్బు-కణ్ఠ -మనోహరమ్ ॥ ౧౧॥

ముక్తా ప్రబాల -కలిత-హారోజ్జ్వలిత -వక్షసమ్ ।
కఙ్కణాఙ్గద -విద్యోతి-జాను-లమ్బిత-భుజ-ద్వయమ్ ॥ ౧౨॥
యవ-చక్రాఙ్కితారక్త -శ్రీమత్ -పాణి-తలోజ్జ్వలమ్  ।
స్వర్ణ -ముద్రాలసచ్ఛ్రీమద్విమలాఙ్గులి  -పల్లవమ్  ॥ ౧౩॥
చన్దనాగురు -సుస్నిగ్ధం  పులకావలి-చర్చితమ్ ।
చారునాభిలసన్మధ్యం సింహ-మధ్య-కృశోదరమ్ ॥ ౧౪॥
విచిత్ర -చిత్ర -వసన-మధ్య-బన్ధోల్లసద్వలిమ్   ।
సుచారు-నూపురోల్లాసి -కూజచ్చరణ-పల్లవమ్  ॥ ౧౫॥
శరచ్చన్ద్ర -ప్రతీకాశనఖరాజత్ -పదాఙ్గులిమ్  ।
అఙ్కుశ-ధ్వజ-వజ్రాది -లసత్-తల-పదామ్బుజమ్ ॥ ౧౬॥
కోటి-సూర్య-ప్రతీకాశం  కోటీన్దు -లలిత-ద్యుతిమ్ ।
కోటి-కన్దర్ప -లావణ్యం కోటి-లీలా-మనోరమమ్ ॥ ౧౭॥
సాక్షాల్లీలా -తనుం కేలి-తనుం శ‍ృఙ్గార -విగ్రహమ్  ।
క్వచిద్భావ-కలా-మూర్తిం ప్రస్ఫురత్ -ప్రేమ -విగ్రహమ్  ॥ ౧౮॥
నామాత్మకం నామ-తనుం పరమానన్ద -విగ్రహమ్  ।
భక్త్యాత్మకం భక్తి -తనుం భక్త్యాచార-విహారిణమ్ ॥ ౧౯॥
అశేష-కేలి-లావణ్యం లీలా-తాణ్డవ -పణ్డితమ్  ।
శచీ-జఠర-రత్నాబ్ధి -సముద్భూత-సుధా-నిధిమ్ ॥ ౨౦॥
అశేష-జగదానన్ద -కన్దమద్భుత -మఙ్గలమ్  ।
స్ఫురద్రాస -రసావేశ-మదాలస-విలోచనమ్ ॥ ౨౧॥
క్వచిద్భక్త-జనైర్దివ్య  -మాల్య-గన్ధానులేపనైః   ।
వేష్టితం  రస-సఙ్గీతం  గాయద్భీ రస-లాలసమ్ ॥ ౨౨॥
క్వచిద్ బాల్య-రసావేశ-గఙ్గా -తీరే విహారిణమ్ ।
క్వచిద్ గాయతి గాయన్తం నృత్యన్తం  కర-శబ్దితైః   ॥ ౨౩॥
వదన్తం శబ్దమత్యుచ్చైః   కుర్వన్తం సింహ-విక్రమమ్  ।
క్వచిద్ ఆస్ఫోట-హుఙ్కార-కమ్పితాశేష-భూతలమ్ ॥ ౨౪॥
సుగుప్త-గోపికా-భావ-ప్రకాశిత -జగత్-త్రయమ్  ।

ప్రాపితాశేష -పురుష-స్త్రీ -స్వభావమనాకులమ్ ॥ ౨౫॥
నిజ-భావ-రసాస్వాద-వివశైకాదశేన్ద్రియమ్   ।
విదగ్ధ -నాగరీ-భావ-కలా-కేలి-మనోరమమ్ ॥ ౨౬॥
గదాధర-ప్రేమ -భావ-కలాక్రాన్త  -మనోరథమ్ ।
నరహరి-ప్రేమ -రసాస్వాద-విహ్వల-మానసమ్ ॥ ౨౭॥
సర్వ-భాగవతాహూత-కాన్తాభావ-ప్రకాశకమ్  ।
ప్రేమ -ప్రదాన -లలిత-ద్విభుజం భక్త-వత్సలమ్ ॥ ౨౮॥
ప్రేమాఖ్య -పద-ద్వన్ద్వం  శ్రీ -ప్రేమ -భక్తి-మన్దిరమ్  ।
నిజ-భావ-రసోల్లాస -ముగ్ధీ -కృత-జగత్-త్రయమ్  ॥ ౨౯॥
స్వ-నామ-జప-సఙ్ఖ్యాభిర్వైష్ణవీ   -కృత-భూతలమ్ ।
నవద్వీప-జనానన్దం  భూదేవ-జన-మఙ్గలమ్  ॥ ౩౦॥
అశేష-జీవ-సద్భాగ్య-క్రమ -సమ్భూత-సత్-ఫలమ్ ।
భయానురాగ-సుస్నేహ-భక్తి-గమ్య-పదామ్బుజమ్ ॥ ౩౧॥
నటరాజ-శిరోరత్నం శ్రీ -నాగర-శిరోమణిమ్ ।
అశేష-రసిక-స్ఫూర్యన్-మౌలి-భూషణ-భూషణమ్ ॥ ౩౨॥
రసికానుగత-స్నిగ్ధ -వదనాబ్జ -మధు-వ్రతమ్  ।
శ్రీమద్ద్విజ  -కులోత్తంసం నవద్వీప-విభూషణమ్ ॥ ౩౩॥
ప్రేమ -భక్తి-రసోన్మత్తాద్వైత -సేవ్య-పదామ్బుజమ్ ।
నిత్యానన్ద -ప్రియతమం  సర్వ-భక్త-మనోరథమ్ ॥ ౩౪॥
భక్తారాధ్యం భక్తి -సాధ్యం భక్త-రూపిణమీశ్వరమ్ ।
శ్రీనివాసాది -భక్తాగ్రైః  స్తూయమానం ముహుర్ముహుః ।
సార్వభౌమాదిభిర్వేద-శాస్త్రాగమ -విశారదైః  ॥ ౩౫॥
య ఏవం చిన్తయేద్ దేవ-దేవేశం ప్రయతోఽనిశమ్  ।
సంస్తౌతి భక్తి -భావేన త్రిసన్ధ్యం   నిత్యమేవ చ ॥ ౩౬॥
ధర్మార్థీ లభతే ధర్మం శ్రీ -భాగవతముత్తమమ్ ।
అర్థార్థీ  లభతే చార్థం  కృష్ణ -సేవా-విధౌ రతిమ్ ॥ ౩౭॥
కామార్థీ లభతే కామం ప్రేమ -భక్తి-విధానతః ।

సంసార-వాసనా-ముక్తిం మోక్షార్థీ విగత-స్పృహః ॥ ౩౮॥
విద్యార్థీ లభతే విద్యాం కామ-సంసార-కృన్తనీమ్  ।
కావ్యార్థీ కవితా-శక్తిం  కృష్ణ -వర్ణన -శాలినీమ్ ॥ ౩౯॥
అపుత్రో వైష్ణవం   పుత్రం  లభతే లోక-వన్దితమ్  ।
ఆశ్రయార్థీ  లభేచ్ఛాన్తం శ్రీమద్భాగవతం  గురుమ్ ॥ ౪౦॥
శ్రీమచ్ఛ్రీ -కృష్ణ -చైతన్య -పాదామ్బుజే భృశమ్ ।
ప్రేమానురాగ -లలితాం సద్భక్తిం  లభతే నరః ॥ ౪౧॥
ఇతి శ్రీలావధూతాభిన్న -శ్రీమద్ -అద్వైతాచార్య -ప్రభు -విరచితం
శ్రీ -గౌరాఙ్గ -ప్రత్యఙ్గ  -వర్ణనాఖ్య -స్తవ-రాజః సమాప్తః ।
Though this work is attributed to Advaita Acharya in the

colophon, it is in fact the fifth chapter of Bhakti-candrikA

by Lokananda Acharya of Srikhanda, approximately a century

after Advaita as death.

